
Июниин 13, гарагай 2, буряад-монгол 
литээр 14.

Малгайн, гуталай, хубсаһанай хэшэг 
даллага абахада, гахай, хонин, туулай жэл-
тэй хүнүүдтэ хии мориёо хиидхэхэдэ, шэнэ 
гэр барихада ба шорой шулуугаар барил-
гын ажал хэхэдэ, һайн үдэр.

Энэ үдэр амидаралай хүсэн һуларна, 
эхилһэн хэрэгүүд урагшагүй, эмнэлгэ 
эхилхэгүй. 

Харгыда гарахада, зүүн зүг руу муу, бу-
сад зүг руу һайн.

Нохой жэлтэндэ һанаһанаа бүтээхэдэ, 
урагшатай гараг; хонин жэлтэнэй буянай 
үдэр. 

Үһэеэ абхуулхада – эд бараан арьба-
жаха.  

Июниин 14, гарагай 3, буряад-монгол 
литээр 15.

Баялигай хэшэг даллага абахада, хулга-
на, луу, бишэн жэлтэй хүнүүдтэ хии мориёо 
хиидхэхэдэ, шэнэ гэр барихада, һайн үдэр. 

Түрэл гаралнуудаараа найрлахагүй, 
шухала хэрэгүүдые, илангаяа эмнэлгэ 
эхилэлтэгүй.

Харгыда гарахада, урда зүг руу муу, бу-
сад зүг руу гэмгүй.

Морин, могой жэлтэнэй урагша-
тай үдэр; хулгана, гахай жэлтэнэй буян 
үйлэдэхэ гараг. Тахяа, бишэн жэлтэндэ муу 
үдэр, һэргэг ябаха хэрэгтэй. 

15-ай дүйсэндэ хүнэй һүнэһэн толгой-
доо байдаг – үһэ абалтагүйл даа. 

Июниин 15, гарагай 4, буряад-монгол 
литээр 16.

Мориной хэшэг даллага абахада, шэнэ 
хубсаһа үмдэхэдэ, зүүбшэ гоёолто зүүхэдэ, 
хатар наада эмхидхэхэдэ, хурим түрэ наа-
дахада, шэнэ тушаал эзэлхэдэ, гэр бүлэ шэ-
нээр байгуулхада, һайн үдэр. 

Гэрэй һуури татахагүй, гэр байра 
заһабарилхагүй, зөөлгэхэгүй.

Энэ үдэр харгыда гарахада муу, иланга-
яа баруун зүг руу.

Хулгана, гахай жэлтэнэй һайн гараг; 
үхэр, луу, нохой жэлтэнэй буян үйлэдэхэ 
үдэр. Морин, могой жэлтэн һэргэг байхые 
оролдог.

Үһэеэ абхуулхада – үбшэндэ.

Июниин 16, гарагай 5, буряад-монгол 
литээр 17.

Хүүгэдэй хэшэг даллага абахада, тахяа, 
үхэр, могой жэлтэй хүнүүдтэ хии мориёо 
хиидхэхэдэ, шэнэ гэр барихада ба шорой 
шулуугаар барилгын ажал хэхэдэ, һайн 
үдэр. 

Бэриин хэрэг үйлэдэхэгүй. 

Харгыда гарахада, баруун зүг руу муу, 
бусад зүг руу һайн.

Бар, туулай жэлтэнэй урагшатай 
үдэр, харин тахяа, бишэн жэлтэнэй буян 
үйлэдэхэдэ һайн. Үхэр, луу, хонин, нохой 
жэлтэн һэргэг ябахые оролдохо.   

Үһэеэ абхуулхада – үнгэ шарай мууда-
ха.

Июниин 17, гарагай 6, буряад-монгол 
литээр 18.

Хониной хэшэг даллага абахада, пеэ-
шэн табихада, шэнэ хубсаһа үмдэхэдэ, 
зүүбшэ гоёолто зүүхэдэ, хатар наада эм-
хидхэхэдэ, хурим түрэ наадахада, шэнэ 
тушаал эзэлхэдэ, гэр бүлэ шэнээр байгуул-
хада, һайн үдэр. 

Наһа барагшые хүдөөлхэгүй. Шорой 
шулуугаар барилгын ажал хэхэдэ, муу үдэр.

Энэ үдэр харгыда гарахада муу, иланга-
яа зүүн зүг руу. 

Хонин, тахяа, бишэн жэлтэнэй урагша-
тай, һайн үдэр; морин, бишэн жэлтэнэй 
буянай үдэр. Бар, туулай жэлтэнэй чисаа 
гараг – һэргэг ябаха хэрэгтэй.

Үһэеэ абхуулхада – гарза гараха.  

Июниин 18, гарагай 7, буряад-монгол 
литээр 19.

Илангаяа таряанай даллага абахада, 
бар, морин, нохой жэлтэй хүнүүдтэ хии 
мориёо хиидхэхэдэ, һанаһанаа бүтээхэдэ, 
шэнэ гэр барихада, газар абахада, һайн 
үдэр. 

Наһа барагшын хэрэг үйлэдэхэгүй. 
Харгыда гарахада, зүүн зүг руу муу, бу-

сад зүг руу һайн.
Үхэр жэлтэнэй урагшатай гараг; бар,   

туулай жэлтэнэй буян үйлэдэхэ үдэр. Хулга-
на, гахай жэлтэндэ урагшагүй үдэр, һэргэг 
байха хэрэгтэй. 

Үһэеэ абхуулхада – Бурхан багшын 
һургаал дэлгэрхэ. 

Июниин 19, гарагай 1, буряад-монгол 
литээр 20.

Эдеэнэй, баялигай, малай хэшэг далла-
га абахада, һайн үдэр. 

Ямаршье хэрэг үйлэдэхэдэ, муу үдэр, 
илангаяа шэнэ гэр барихада ба шорой 
шулуугаар барилгын ажал хэхэдэ, эмнэлгэ 
эхилхэдэ. 

Энэ үдэр “морин үхэхэ, эмээл хухарха” 
ушарһаа харгыда гарахада муу, илангаяа 
зүүн зүг руу. 

Луу жэлтэнэй урагшатай, һайн үдэр.
Үһэеэ абхуулхада – үлдэхэ, ангаха.

Жаргал лама ДУГДАНОВ
бэлдэбэ

87-той боложо ябатараа, майн 
31-дэ Бальжама Бадмаевна Жиг-
житова (Будажапова) наһанһаа 
нүгшэбэ.

Бальжама Бадмаевна 1935 оной 
октябриин 25-да Хэжэнгын айма-
гай Дээдэ-Худанай сомоной Улаан-
Булаг һууринда түрөө юм. 1943 
оной сентябриин 1-дэ Хэжэнгын 
дунда һургуулиин 1-дэхи ангида 
һуралсажа эхилбэ. Долоодохи анги 
1952 ондо дүүргээд, эхэ эсэгэ хоё-
ройнгоо үндэр наһатай болоһон 

ушарһаа тэрэл оной августын 1-һээ Чисаанын МТС-тэ ком-
байнай агрегадай шэгнүүр хэмжэгшээр ажалайнгаа намтар 
эхилһэн байна. Удаань гэр бүлын байдалаар Хориин айма-
гай ажахынуудта ажалаа үргэлжэлүүлбэ. 

1959 ондо Улаан-Үдэ ерэжэ, тогоошодой нэгэ жэлэй кур-
сада һуража гараад, мэргэжэлээрээ “Рекорд” ресторанда 
ажаллахаяа оробо. 1962 ондо 3-дахи пассажирско-авто-
транспортна үйлэдбэридэ (ПАП-3) кондуктораар ажал-
да абтаад, оло дахин урмашуулгада хүртэһэн намтартай. 
Үйлэдбэриин үндэр үрэ дүнгүүдые туйлаһанай түлөө Баль-
жама Бадмаевна 1963 ондо Буряадай АССР-эй Хүндэлэлэй 
самбарта, мүн 1964 ондо Улаан-Үдэ хотын Хүндэлэлэй 
самбарта үргэмжэлэгдэбэ. 1964 оной август һарада «Ком-
мунис ажалай эрхимлэгшэ» гэһэн нэрэ зэргэдэ хүртэжэ, 
үйлэдбэриингөө Хүндэлэлэй грамотаар шагнагдаба. 1965 
оной март соо Улаан-Үдэ хотын ажалшадай зүблэлэй депу-
тадаар һунгагдаба. Удаадахи жэлнүүдтэ эгэшэмнай СССР-эй 
Гүрэнэй банкын Буряадтахи контородо ахалагша кассираар, 
Улаан-Үдын гадар трикотажай фабрикын складые даагшаар 
амжалтатай ажаллаһан намтартай. 1990 оной октябриин 25-
да “Ажалай ветеран” гэһэн медаляар шагнагдажа, наһанай 
амаралтада гараһан юм. 

Пенсидэ гараадшье, Бальжама Бадмаевна миин һуугаа-
гүй, ажалайнгаа намтар үргэлжэлүүлээ һэн. Улаан-Үдын 
“Интурист” пансионадта ажаллажа байхадаа, 1991 оной 
июль соо Буряад орондомнай заларжа ерээд байһан                  
арюун гэгээн Далай ламын амарха, нойрсохо эрхэ байдалые 
түхеэрэлсэжэ, Дээрэхиин гэгээнтэнэй адиста хүртэхэ буян-
тай байгаа.

Бальжама Бадмаевна 1971 ондо манай аха нүхэр, Буряад 
ороной алдар суута сэдхүүлшэн, “Буряад үнэн” сониной 
оршуулагшаар хүдэлжэ байһан Бата-Мүнхэ Жигжитович 
Жигжитовтэй хуби заяагаа холбожо, 49 жэлэй туршада, 
2020 оной сентябрь соо нүхэрэйнгөө наһа баратар ан-бун 
ажаһуужа, Баясхалан хүбүүгээ гарыень ганзагада, хүлыень 
дүрөөдэ хүргэһэн, гурбан ашатай, хоёр гушатай болоһон 
байна.

Эгэшэ нүхэрнай манай үндэһэн сониной газарта, удаань 
Хэблэлэй байшанда үргэлжэ ерэжэ, бидэнэртэй дууһан та-
нил боложо, манда болоһон баярай хэмжээнүүдтэ эдэбхи 
түгэс хабаадажа, амаршалгын, үреэлэй үгэнүүдые ханхинаса 
соностуулдаг бэлэй. Эгэшэ нүхэртөө һайхан түрэлөө олохы-
ень үнэн зүрхэнһөө хүсэнэбди!

Ум Маани Бад Мээ Хум!
“Буряад үнэн” Хэблэлэй байшанай ниигэм олон

ХҮНДЭТЭ ЭГЭШЫН 
ДУРАСХААЛДА

Үни удаан, хүндөөр үбшэлһэнэй удаа ажалай ветеран
ЖИГЖИТОВА Бальжама Бадмаевнагай

наһанһаа нүгшэһэн тухай “Буряад үнэн” Хэблэлэй байшан 
гүнзэгы шаналал гашуудалтайгаар мэдээсэнэ. 

Бальжама Бадмаевна Буряадай алдар суута сэдхүүлшэн, 
манай Хэблэлэй байшанда үни удаан ажаллаһан Бата-Мүнхэ 
Жигжитович Жигжитовэй үрөөл нүхэр байһан юм. Хүндэтэ 
эгэшынгээ һайхан түрэлөө олохын түлөө бидэ булта заль-
барнабди.

«Буряад үнэн»  хэблэлэй байшанай рекламын  
таhaгай утаhaн: 21-62-62, 89025642525


